Врз основа на член 81 од Законот за социјалната заштита (“Службен весник на Република Македонија” бр.79/09 ) министерот за труд и социјална политика, донесе
П Р А В И Л Н И К
за начинот на остварување на правото на еднократна парична помош и потребната документација за остварување на ова право
(Службен весник на РМ бр.122/09)
Член 1

Со овој правилник се пропишува начинот на остварување на правото на еднократна парична помош и потребната документација за остварување на ова право.





Член 2
Барањето за остварување на право на еднократна парична помош  се доставува до месно надлежниот центар за социјална работа. 

Центарот за социјална работа одлучува за барањето од став 1 на овој член врз основа на приложената документацијата пропишана со овој правилник, по записникот од извршениот увид во случај кога лицето не е корисник на право од социјална заштита  и за утврдување на социјалниот ризик од претрпена природна непогода, како и по наодот и мислењето на стручниот работник.                                                                              





Член 3
Подносителот на барање за остварување на правото на еднократна парична помош, доколку користи право од социјална заштита заради претрпена природна непогода, пожар, поплава, земјотрес, како и осудено лице по отпуштање од установата за извршување на казна, доставува фотокопија од лична карта, односно извод од матична книга на родените или друга лична исправа за утврдување на адресата на живеење .
Подносителот на барање за остварување на правото на еднократна парична помош заради добивање на помош  доколку не користи право од социјална заштита, за себе и членовите на семејството приложува:
1. фотокопија на важечка лична карта за државјани на Република Македонија, дозвола за постојан престој на странецот, фотокопија од лична карта за признат бегалец или фотокопија на лична карта за лице под хуманитарна  или (односно) супсидијарна заштита или поднесено барање за признавање право на азил,

2. фотокопија на извод од матична книга на родените;
3. фотокопија на извод од матична книга на венчаните, доколку има склучено брачна заедница; 
4. фотокопија на извод од матична книга на умрените, за починат член на семејството;
5. потврда за примена плата во последните три месеци пред поднесување на барањето;
6. чек од последна пензија, за пензионери;
7. потврда од Агенција за вработување на Република Македонија, за невработени членови во семејството и
8. уверение за пријавени или остварени нето приходи од Управата за јавни приходи. 

За корисниците на право од социјална заштита, фактичката состојба врз основа на документите од став 1 на овој член се утврдува од списите во предметот.

Подносителот на барањето за остварување на  право на еднократна парична помош кој има статус на барател на право на азил, признат  бегалец, лице под хуманитарна или супсидијарна заштита согласно Законот за азил и привремена заштита, покрај документите наведени во став 2 точка 1 за доказите наведени во став 2 точка 2, 3, 4, 5, 6, 7 и 8 со писмена изјава потврдува дали е во можност истите да ги обезбеди и ја потврдува материјалната и семејната состојба за себе и членовите на своето семејство .

Поднесените документи во фотокопија, стручниот работник ги потврдува дали се верни на оргиналот согласно Законот за општа управна постапка.
Член 4

Положба на социјален ризик од член 80 од Законот за социјалната заштита се утврдува врз основа на следните документи:
1.  записник од надлежен орган за претрпена природна непогода, (пожар, поплава, земјотрес);
2.  медицинска документација за подолготрајно лекување во странство и потреба од медицинска интервенција за член на семејството             (конзилијарно мислење од соодветна Клиника за потребата од лекување во странство и решение од Фондот за здравствено осигурување за утврдена партиципација);
3. договор за земјоделско земјиште на плодоуживање во сопственост на државата;
4. медицинска документација за подолго лекување во здравствена установа (од матичен лекар, лекар-специјалист или отпусна листа);
5. решение од надлежен центар за социјална работа за видот и степенот на попреченост во менталниот и телесниот развој;
6. решение за престанок на сместување во Јавна установа за згрижување на деца без родители или родитеска грижа, односно згрижувачко семејство и
7. известување за потребата од помош за осудено лице по отпуштање од установата за извршување на казната, како и од донесено решение на судијата за извршување на санкции.
Лице или семејство кое се нашло во положба на социјален ризик кој не остава трајни последици, како и за помош во нужно сместување доставува соодветни докази кои се потребни на стручниот работник за спроведување на постапката.
Член 5

Со денот на влегувањето во сила на овој правилник престанува да важи Правилникот  за определување на висината на правото на еднократна парична помош (″Службен весник на Република Македонија ″ бр. 2/03, 57/03, 23/05, 105/05, 56/06, 71/06, 78/06 и 150/07).             

 Член 6
Овој правилник влегува во сила со денот на објавувањето во “Службен весник на Република Македонија”.
Број _________
______________                             
      Скопје                                                                   МИНИСТЕР ЗА ТРУД  
     СОЦИЈАЛНА ПОЛИТИКА,
                                                                                         Џељаљ Бајрами

